Messaġġ tal-Papa Franġisku
għall-Jum Dinji tal-Immigrant u tar-Refuġjat 2014

“Immigranti u refuġjati: lejn dinja aħjar”

Għeżież ħuti!

Is-soċjetajiet tagħna qegħdin jesperimentaw, bħalma diġà ġara qabel fl-istorja, bi proċessi ta’ interdipendenza reċiproka u konnessjonijiet fil-livell globali, li jinkludu wkoll elementi problematiċi jew negattivi, u li għandhom l-għan li jtejbu l-kundizzjoni ta’ ħajja tal-familja umana, mhux biss fl-aspetti ekonomiċi, imma wkoll f’dawk politiċi u kulturali.  Kull persuna tappartjeni lill-umanità u taqsam it-tama fil-futur aħjar mal-komunità sħiħa ta’ popli.  Minn din il-kontestazzjoni tinbet it-tema li għażilt għall-Jum Dinji tal-Immigrant u tar-Refuġjat għal din is-sena: “Immigranti u refuġjati: lejn dinja aħjar”.  
Fost ir-riżultati tal-bidliet moderni, il-fenomenu dejjem aktar rikorrenti tal-mobilità umana jitqies bħala “sinjal taż-żminijiet”; hekk sejjaħlu l-Papa Emeritu Benedittu XVI (ara l-Messaġġ għall-Jum Dinji tal-Immigrant u tar-Refuġjat 2006).  Jekk min-naħa waħda, infatti, dan il-fenomenu jwassalna sabiex nilmentaw spiss dwar in-nuqqasijiet u l-lakuni tal-iStati u tal-komunità dinjija, min-naħa l-oħra dan il-fenomenu juri wkoll l-aspirazzjoni tal-umanità biex tgħix fl-għaqda tar-rispett lejn id-differenzi, is-sens ta’ akkoljenza u ospitalità li jippermettu d-distribuzzjoni ġusta u ugwali tal-ġid tad-dinja, u l-protezzjoni u l-promozzjoni tad-dinjità u taċ-ċentralità ta’ kull esseri uman.    
Din il-perspettiva Kristjana, ukoll fir-rigward ta’ fenomeni migratorji, l-istess bħal f’realtajiet umani oħra, tivverifika it-tensjoni li tinsab bejn is-sbuħija tal-kreazzjoni, immarkata mill-Grazzja u mill-Fidwa, u l-misteru tad-dnub.  Jekk fuq naħa waħda nsibu s-solidarjetà, l-akkoljenza u l-ġesti fraterni u ta’ kompassjoni, min-naħa l-oħra nsibu r-rifjut, id-diskriminazzjoni, it-traffikar tal-isfruttament, it-tbatijiet u l-mewt.  Dawk iċ-ċirkostanzi li jħassbuna primarjament huma s-sitwazzjonijiet li fihom l-immigrazzjoni mhijiex biss sfurzata, iżda saħansitra tiġi fis-seħħ permezz ta’ metodi diversi ta’ traffikar ta’ persuni u metodi li jirriduċu lill-bniedem fl-iskjavitù.  Ix-“xogħol servili” llum hu tema kurrenti!  Madankollu, minkejja il-problemi, ir-riskji u d-diffikultajiet li rridu naffrontaw, dik li tagħmel il-qalb lil tant immigranti u refuġjati hi l-fiduċja u t-tama; dawn iġorru f’qalbhom ix-xewqa għal futur aħjar mhux biss għalihom infushom, iżda wkoll għall-familjari u l-għeżież tagħhom. 
X’jimplika l-ħolqien ta’ “dinja aħjar”?  Din l-espressjoni ma talludix sempliċiment għal kunċetti astratti jew għal xi realtà li ma nafux biha, iżda twassalna pjuttost għat-tiftix ta’ żvilupp awtentiku u integru, kundizzjoniiet ta’ ħajja dinjituża għal kulħadd, għax permezz tagħhom jinstabu tweġibiet ġusti għall-ħtiġijiet tal-persuni u tal-familji, għax b’hekk tiġi rrispettata, milqugħa u kkultivata l-kreazzjoni li Alla rregalalna.  Il-Venerabbli Papa Pawlu VI kien jesprimi b’dawn il-kliem l-aspirazzjonijiet tal-bnedmin tal-lum: “li tkun ħieles mill-miżerja; li tiggarantixxi b’mod aktar sikur l-għejxien tiegħek innifsek; is-saħħa; xogħol stabbli; li jkollok sehem mill-aktar sħiħ u responsabbli; li tkun ħieles minn kull forma ta’ oppressjoni, li jkun protett minn sitwazzjonijiet li joffendu d-dinjità umana; li jgawdi minn edukazzjoni xierqa; f’kelma waħda, li jsir jaf aktar u li jkollu aktar, biex ikun aktar” (Lett. Enc. Populorum progressio, 26 ta’ Marzu 1967, 6).
Il-qalb tagħna tixtieq dik ix-xi ħaġa aktar li mhijiex sempliċiment xi ħaġa li tikkonsisti biss f’li nkunu nafu aktar jew ikollna aktar, imma hija fuq kollox li tkun xi ħaġa aktar.  Ma jistax wieħed jirriduċi l-iżvilupp għal dak ekonomiku biss, miksub, ħafna drabi, mingħajr ma wieħed iħares lejn l-aktar persuni dgħajfa u vulnerabbli.  Id-dinja tista’ tmur għall-aħjar biss jekk primarjament tiffoka fuq il-persuna, jekk il-promozzjoni tal-persuna hi waħda sħiħa, f’kull dimensjoni tagħha, inkluż dik spiritwali, jekk ma jiġi ttraskurat ħadd, anki l-fqar, il-morda, il-ħabsin, dawk fil-bżonn, il-barranin (ara Mt 25,31-46), jekk inkunu kapaċi ngħaddu mill-kultura tal-iskart għall-kultura tal-inkontru u tal-ospitalità. 

L-immigranti u r-refuġjati m’għandhom l-ebda forma ta’ kontroll fl-ambitu tal-ħajja umana.  Qegħdin nitkellmu fuq it-tfal, nisa u rġiel li abbandunaw jew kienu mġiegħla jabbandunaw id-djar tagħhom għal diversi raġunijiet, u li lkoll għandhom ix-xewqa komuni li jiksbu l-għarfien, li jiksbu xi ħaġa għall-għejxien, iżda fuq kollox li huma wkoll ikunu xi ħaġa aktar.  Huwa impressjonanti n-numru ta’ persuni li jaqsmu minn kontinent għal ieħor; daqstant ieħor hu kbir l-ammont ta’ dawk li jaqsmu minn post għal ieħor fl-istess pajjiż u spazji ġeografiċi.  L-influssi migratorji ta’ żminijietna jiffurmaw l-aktar moviment vast ta’ persuni, jekk mhux ukoll ta’ popli, ta’ kull żmien  Fil-prosegwiment ta’ dan il-moviment migratorju ta’ dawn l-immigranti u r-refuġjati, il-Knisja hija impennjata sabiex tifhem aktar il-kawżi li minnhom jirriżultaw l-istess movimenti migratorji, iżda hi wkoll impenjata sabiex taħdem ħalli tilqa’ għall-effetti negattivi u biex tanalizza wkoll l-effetti pożittivi fuq il-komunità tal-oriġini, ta’ tranżizzjoni u tad-destinazzjoni tal-movimenti migratorji in kwistjoni.

Sfortunatament, filwaqt li nsostnu l-iżvilupp lejn dinja aħjar, ma nistgħux naħbu l-iskandlu tal-faqar fid-diversi dimensjonijiet tiegħu.  Vjolenza, sfruttament, diskriminazzjoni, emarġinazzjoni, applikazzjonijiet restrittivi tal-libertà fundamentali, sew ta’ individwi kif ukoll tal-kollettività, huma wħud mill-elementi prinċipali tal-faqar li rridu negħlbu.  Ħafna drabi huma dawn l-aspetti li jikkaratterizzaw il-movimenti migratorji, u li jirrelataw flimkien l-immigrazzjoni u l-faqar.  Fil-ħarba minn sitwazzjonijiet ta’ miżerja u ta’ persekuzzjoni lejn prospettivi aħjar jew biex isalvaw ħajjithom, miljuni ta’ persuni spiss ikollhom jirrikorru għall-vjaġġ migratorju u, filwaqt li jittamaw li t-tamiet tagħhom jiġu fis-seħħ, spiss ukoll jiltaqgħu ma’ nuqqas ta’ fiduċja, bibien magħluqa u esklużjoni filwaqt li jintlaqtu minn sfortuni, ħafna drabi aktar gravi u li jfieru d-dinjità umana tagħhom.  
Ir-realtà tal-immigrazzjoni, b’dimensjonijiet li tassumi fl-epoka tagħna tal-globalizzazzjoni, trid tiġi mifhuma u indirizzata b’mod ġdid, ġust u effettiv, li jesiġi l-ewwelnett ko-operazzjoni internazzjonali u spirtu ta’ solidarjetà profonda u kompassjoni.  Hija importanti l-kollaborazzjoni fil-livelli varji, bl-adozzjoni unanima tal-mezzi regolatorji biex jipproteġu u jippromovu l-persuna umana.  Il-Papa Benedittu XVI sostna dan meta qal li “din il-politika għandha tiġi żviluppata permezz ta’ kollaborazzjoni stretta bejn il-pajjiżi involuti minn fejn jitilqu u jaslu l-immigranti, trid tkun akkumpanjata minn normi internazzjonali xierqa u li jagħmluha possibli li jiġu mfassla diversi sistemi leġislattivi li jistgħu iġibu fis-seħħ l-aspetti leġislattivi varji, intiżi biex jipproteġu l-esiġenzi u d-drittijiet tal-persuni u tal-familji tal-emigranti u, fl-istess ħin, dawk id-drittijiet tas-soċjetajiet li jospitaw l-istess immigranti (Ittra Enċ. Caritas in veritate, 29 ta’ Ġunju 2009, 62).  Biex naħdmu flimkien għal dinja aħjar, hemm bżonn għajnuna reċiproka bejn il-pajjiżi, attitudni ġenwina u fiduċja, mingħajr ma jinħolqu barrieri li ma jistgħux jiġu megħluba.  Sinerġija tajba tista’ tkun waħda ta’ inkoraġġament għal min imexxi biex jaffrontaw in-nuqqasijiet ta’ ugwaljanza li jeżistu fl-aspett soċjo-ekonomiku u fil-globalizzazzjoni mingħajr regoli, li huma biss uħud mill-kawżi tal-immigrazzjoni fejn il-persuni involuti jispiċċaw aktar vittmi milli protagonisti.  L-ebda pajjiż ma jista’ jwieġeb jew jaffronta waħdu d-diffikultajiet relatati ma’ dan il-fenomenu, li hu tant vast li jaffetwa l-kontinenti kollha fil-proċess doppju ta’ moviment ta’ immigrazzjoni u emigrazzjoni.  
Huwa wkoll importanti li jiġi enfasizzat li din il-kollaborazzjoni tkun diġà mibdija bl-isforz li kull pajjiż jista’ u għandu jagħmel biex jinħolqu kundizzjonijiet ekonomiċi u soċjali aħjar fil-pajjiż innifsu, ħalli l-emigrazzjoni ma tkunx l-uniku għażla għal dawk li qegħdin ifittxu l-paċi, il-ġustizzja, is-sigurtà u r-rispett sħiħ lid-dinjità umana.  Il-ħolqien ta’ opportunitajiet ta’ xogħol f’ekonomiji lokali wkoll jista’ jgħin biex il-familji ma jispiċċawx jisseparaw kif ukoll jista’ jgħin biex jassigura kundizzjonijiet ta’ stabilità u serħan tal-moħħ lill-individwi u lill-komunitajiet.
Fl-aħħarnett, meta nħarsu lejn ir-realtà tal-immiġranti u r-refuġjati, hemm it-tielet element li rrid niffoka fuqu fil-mixja lejn dinja aħjar, u dan hu dak l-element li jirrikkjedi li nirbħu l-preġudizzji tagħna meta nikkunsidraw l-immigrazzjoni.  Ħana drabi, filfatt, il-wasla ta’ immigranti, ta’ refuġjati u ta’ dawk li qed ifittxu kenn fil-popolazzjoni lokali, jqajjmu suspett u ostilità.  Il-biża’ wkoll tinbet li dan ser jimpatta ħażin fuq is-sigurtà soċjali, l-identità u l-kultura, is-suq tax-xogħol jew, saħansitra, li se jiġu kkawżati forom ġodda ta’ kriminalità.  Il-mezzi ta’ komunikazzjoni soċjali, f’dan ir-rigward, għandhom responsabilità kbira: jmiss lilhom, filfatt, li jikxfu l-isterjotipi u jipprovdu l-informazzjoni t-tajba, fejn jista’ jiġri li jkun hemm bżonn li jiġu kkoreġuti l-iżbalji ta’ ħaddieħor, iżda wkoll li jservu biex jiddeskrivu u jissottolineaw l-onestà, ir-rettezza u l-kobor tal-qalb ta’ ħafna.  F’dan kollu, hi meħtieġa bidla fl-atteġġjament lejn l-immigranti u r-refuġjati minn kulħadd, bidla minn atteġġjament ta’ difiża u ta’ biża’, bidla minn attitudni diżinteressata u li temarġina – li fl-aħħar mill-aħħar, tikkorrespondi verament għall-“kultura tal-iskart” – għal atteġġjament li jħaddan u jibbaża fuq il-“kultura tal-inkontru”, l-uniku atteġġjament li jista’ jwassal għat-twaqqif ta’ dinja aktar ġusta u fraterna, dinja aħjar.  Anki l-meżżi tax-xandir huma dovuti li jidħlu f’din il-“koverżjoni tal-attitudnijiet” u għandhom ukoll jinkoraġġixxu din il-bidla fl-atteġġjament tagħna lejn l-immigranti u r-refuġjati. 
Nistħajjel li anke l-Familja Mqaddsa ta’ Nazaret għexet l-esperjenza tar-rifjut fil-bidu tal-mixja tat-triq ta’ Ġesù: Marija welldet lil binha u fisqietu u qegħditu f’maxtura, għax ħadd ma kien laqagħhom f’darhom” (Lq 2:7).  Mhux biss dan, imma Ġesù, Marija u Ġużeppi għexu wkoll xi tfisser li tħalli art twelidhom u tkun immigrant: mhedda mill-għatx għall-poter ta’ Erodi, kellhom jaħarbu u jfittxu refuġju fl-Eġittu (ara Mt 2: 13-14).  Iżda l-qalb materna ta’ Marija u l-qalb ħanina ta’ Ġużeppi, Kustodju tal-Familja Mqaddsa, dejjem kellhom fiduċja li Alla ma kienx sejjer jabbandunhom.  Bl-istess mod, l-interċessjoni tagħhom hi wkoll immarkata u żgura fil-qalb tal-immigranti u tar-refuġjati.  
Il-Knisja, fit-tweġiba tagħha għall-mandat ta’ Kristu: “Morru u agħmlu dixxipli lill-ġnus kollha”, hija msejħa biex tkun il-Poplu t’Alla li jħaddan il-popli kollha, u li twassal lill-istess popli kollha l-aħbar it-tajba tal-Vanġelu, għax fil-wiċċ ta’ kull persuna hemm stampat il-wiċċ ta’ Kristu!  Hawn jinsab l-għerq l-aktar profond tad-dinjità tal-bniedem uman, li trid tiġi rrispettata u protetta għal dejjem.  Mhumiex wisq il-kriterji ta’ effiċjenza, produttività, klassi soċjali, etniċità u reliġjon, dawk li jfornu d-dinjità tal-persuna, daqskemm hu l-bniedem maħluq xbiha ta’ Alla (ara Ġen 1, 26-27) u aktar minn hekk, bħala wlied Alla, kull wieħed u kull waħda minnha!  Fih insibu l-immaġini ta’ Kristu! Għalhekk aħna stess irridu nkunu minn tal-ewwel li ngħinu lil ħaddieħor, u li naraw, fl-immigrant u fir-refuġjat, mhux tant problema li rridu nirrisolvu, imma l-proxxmu tagħna li rridu nilqgħu, nirrispettaw u nħobbu, opportunità li l-providenza toffrilna biex ngħinu fit-twaqqif ta’ demokrazija aktar ġusta u sħiħa, pajjiż aktar inklussiv, komunità Kristjana aktar fraterna u miftuħa, fuq il-passi tal-Vanġelu.  L-proċessi tal-immigrazzjoni jistgħu jagħtu lok għal evanġelizzazzjoni ġdida, spazji miftuħa għall-iżvilupp ta’ umanità ġdida, imħabbra fil-misteru paskwali: umanità li fiha, kull art barranija hi l-patrija, u kull patrija hi art barranija.  
Għeżież immigranti u refuġjati! Titilfux it-tama f’li intom ukoll qed tiġu offruti futur aktar sigur, li l-ħsibijiet u x-xewqat tagħkom se jsibu jdejn miftuħa, li se tingħatalkom l-esperjenza ta’ solidarjetà fraterna u ħbiberija filjali! Lilkom kollha u lil dawk li jiddedikaw ħajjithom u l-enerġiji tagħhom għall-avvanz tagħkom, jiena nwiegħed it-talb tiegħi u kordjalment nagħtikom il-Barka Appostolika. 
Mill-Vatikan, 5 ta’ Awwissu 2013.

